
,,გადახდისუუნარობის საქმის წარმოების შესახებ“ კანონპროექტის შერჩეულ საკითხებზე

გერმანიის საერთაშორისო თანამშრომლობის საზოგადოების (GIZ) რეგიონული პროგრამის ,,ევროპულ სტანდარტებთან სამხრეთ კავკასიის სამართლებრივი დაახლოების“ ოფისი, პრეტენდენტებს, რომლებსაც აქვთ რეგულირების ზეგავლენის შეფასების (შემდგომში - RIA) განხორციელების გამოცდილება, იწვევს მონაწილეობის მისაღებად ტენდერში შემდეგი პირობებით: 

I. ზოგადი მიმოხილვა
გადახდისუუნარობის საქმისწარმოების საკითხებში ევროპული და საერთაშორისო სტანდარტების მიღწევა, საქართველოს ხელისუფლებისა და საქართველოში ევროკავშირის დელეგაციის ერთ-ერთ მნიშვნელოვან პრიორიტეტს წარმოადგენს. აღნიშნული სფერო საჭიროებს ფუნდამენტური რეფორმების ჩატარებას. 2015 წლის სექტემბერში გაერთიანებული ერების ორგანიზაციის 193 წევრი სახელმწიფო მდგრადი განვითარების მიზნებზე შეთანხმდა. დღის წესრიგი 2030 მდგრადი განვითარების 17 მიზანს (SDGs) და 169 ამოცანას აერთიანებს. დღის წესრიგი 2030 არის ისტორიული მნიშვნელობის გლობალური შეთანხმება, რომელიც საერთაშორისო თანამშრომლობის ახალ, ყოვლისმომცველ ჩარჩოდ მიიჩნევა. 2016 წელს საქართველო ერთ-ერთი პირველი ქვეყანა იყო, რომელმაც ნიუ-იორკში გაეროს მაღალი დონის პოლიტიკურ ფორუმის (HLPF) ფარგლებში მდგრადი განვითარების შესახებ  ეროვნული ანგარიში[footnoteRef:1] წარადგინა და ამით გამოთქვა მზადყოფნა, მდგრადი განვითარების ეროვნული გეგმა შეუსაბამოს დღის წესრიგის 2030 მდგრადი განვითარების მიზნებს. საწარმოებისა და მათში დასაქმებული პირების ე.წ. გადარჩენა, თავისი შინაარსით დღის წესრიგის 2030 მე-8 და მე-16 მიზნებს ეხმიანება. კერძოდ, ,,სტაბილური, ინკლუზიური და მდგრადი ეკონომიკური ზრდის ხელშეწყობა, დასაქმება და ღირსეული სამუშაო ყველასათვის“ (მე-8 მიზანი) და ,,მშვიდობა, სამართლიანობა, ძლიერი ინსტიტუტები“ (მე-16 მიზანი). გარდა კონკრეტული მიზნებისა, დღის წესრიგი 2030 ზოგადი მიზანია, მდგრადობის სამივე განზომილების - ეკონომიკური, სოციალური და გარემოსდაცვითი თანაბარი გათვალისწინება. შესაბამისად, გადახდისუუნარობის საქმისწარმოების შესახებ კანონპროექტის შერჩეულ საკითხებზე განხორციელებული რეგულირების ზეგავლენის შეფასებამ, უნდა გაითვალისწინოს დღის წესრიგი 2030  მიზნები და პრინციპები. [1:   Georgia First Voluntary National Review on Implementation of the Sustainable Development Goals] 


,,გადახდისუუნარობის საქმისწარმოების შესახებ“ კანონპროექტის აქტუალური მდგომარეობა:

გადახდისუუნარობის საკითხის მარეგულირებელი, დღეს მოქმედი კანონმდებლობა და პრაქტიკა როგორც საერთაშორისო და ადგილობრივი ბიზნეს სექტორის, ისე ადგილობრივი და საერთაშორისო ექსპერტების, ასევე საერთაშორისო ორგანიზაციების მიერ, შეფასებულია, როგორც საკითხის არაეფექტური და არასრულყოფილი მოწესრიგების შესაძლებლობა (იხ. Doing Business Report 2017: resolving insolvency index 106). აღნიშნული ძირითადად ორი მნიშვნელოვანი საფუძველიდან გამომდინარეობს: ერთი მხრივ მოქმედი კანონმდებლობა არ ითვალისწინებს შესაბამის ნორმებს, რომლებიც საწარმოს გადახდისუუნარობის შემთხვევაში, მის გადარჩენაზე იქნება ორიენტირებული, ხოლო მეორე მხრივ ფაქტობრივად არ არსებობს გადახდისუუნარობის, როგორც პროცესის განმახორციელებელი, მაღალკვალიფიციური ადამიანური რესურსი. 2014 წელს საერთაშორისო ორგანიზაციების - გერმანიის საერთაშორისო თანამშრომლობის საზოგადოების (GIZ), რეკონსტრუქციისა და განვითარების ევროპული ბანკისა (EBRD) და მმართველობა განვითარებისთვის (G4G), მიერ განხორციელდა გადახდისუუნარობის რეჟიმის შეფასება. აღნიშნული პროცესის შედეგად, ზემოხსენებული ორგანიზაციების მიერ მომზადდა რეკომენდაციები, როგორც გადახდისუუნარობის კანონმდებლობის, ასევე გადახდისუუნარობის სისტემის ცვლილებებისა და სრულყოფის თაობაზე. საქართველოს იუსტიციის სამინისტროსა და აღსრულების ეროვნული ბიუროსთან მჭიდრო თანამშრომლობის შედეგად, გერმანიის საერთაშორისო თანამშრომლობის საზოგადოების (GIZ) მიერ, გადახდისუუნარობის საქმისწარმოების შესახებ კანონპროექტის შემუშავების მიზნით, შეიქმნა სამუშაო ჯგუფი, რომელშიც გარდა საქართველოს იუსტიციის სამინისტროსა და აღსრულების ეროვნული ბიუროს თანამშრომლებისა, ჩაერთნენ ასევე საქართველოს ეკონომიკისა და მდგრადი განვითარებისა სამინისტროსა და საქართველოს ფინანსთა სამინისტროს წარმომადგენელები. სამუშაო ჯგუფში მოხდა ასევე ოთხი მაღალკვალიფიციური ადვოკატის,  რომელთაც აქვთ გადახდისუუნარობის საქმის წარმოებაში მრავალწლიანი გამოცდილება, ასევე ინვესტორთა საბჭოს წარმომადგენელებისა და იმ გერმანელი ექსპერტების ინტეგრირება, რომლებმაც წარმოადგინეს გადახდისუუნარობის საქმისწარმოების შესახებ რეკომენდაციები და ამ სფეროს რეფორმის კონცეფცია. 2017 წლის აგვისტოში სამუშაო ჯგუფმა დაასრულა ,,გადახდისუუნარობის საქმისწარმოების შესახებ“ კანონპროექტზე მუშაობა. კანონპროექტში მოიცავს შემდეგ ძირითად საკითხებს: გადახდისუუნარობის საქმისწარმოების გახსნა და მისი სამართლებრივი შედეგები, გადახდისუუნარობის მასა, კრედიტორთა უფლებები, გადახდისუუნარობის პრაქტიკოსები, საწარმოს ნებაყოფლობითი მორიგება, მისი რეაბილიტაცია, გაკოტრება, საერთაშორისო გადახდისუუნარობა.
იქიდან გამომდინარე, რომ საქართველოს მოქმედი კანონმდებლობა არ ითვალისწინებს ფიზიკურ პირთა გადახდისუუნარობის საკითხებს, გერმანიის საერთაშორისო თანამშრომლობის საზოგადოების (GIZ) მიერ საერთაშორისო და ადგილობრივი ექსპერტების ჩართულობით შეიმუშავა აღნიშნული საკითხების რეგულირების კონცეფცია. ,,გადახდისუუნარობის საქმისწარმოების შესახებ“ კანონპროექტი შემდგომი განხილვისათვის გადაეცა საქართველოს იუსტიციის სამინისტროს, რაც შეეხება გერმანიის საერთაშორისო თანამშრომლობის საზოგადოებას, იგი ,,კერძო და ადმინისტრაციული სამართლის სისტემების განვითარების ხელშეწყობა საქართველოში“, ევროკავშირის პროექტის ფარგლებში, აგრძელებს კანონპროექტის შემდგომ სრულყოფაზე მუშაობას და ხელს უწყობს საჯარო დისკუსიების გამართვას კანონპროექტის ირგვლივ. გარდა ამისა, საქართველოს იუსტიციის სამინისტროს ინიციატივით, გერმანიის საერთაშორისო თანამშრომლობის საზოგადოების (GIZ) ხელშეწყობით, სამართლის პროგრამის ფარგლებში, ,,გადახდისუუნარობის საქმისწარმოების შესახებ“ კანონპროექტის შერჩეულ საკითხებზე განხორციელდება რეგულირების ზეგავლენის შეფასება. აღნიშნულის მიზანია ერთი მხრივ კანონპროექტის ეფექტური იმპლემენტაცია და კანონპროექტით ყველა იმ ხარვეზის სამართლებრივი რეგულირება, რომელიც არსებობს გადახდისუუნარობის შესახებ დღეს მოქმედ კანონმდებლობაში და მეორე მხრივ, ეკონომიკური განვითარებისა და ძლიერი ინსტიტუტების ჩამოყალიბების მიზნით, გადახდისუუნარობის საქმისწარმოების პროცესში დღის წესრიგის 2030 მოთხოვნებსა და პრინციპების გათვალისწინება. 

II. ტენდერის შინაარსი

გერმანიის საერთაშორისო თანამშრომლობის საზოგადოების (GIZ) რეგიონული პროგრამა ,,ევროპულ სტანდარტებთან სამხრეთ კავკასიის სამართლებრივი დაახლოების ხელშეწყობა“ საქართველოს იუსტიციის სამინისტროსთან ერთად აცხადებს ტენდერს ,,გადახდისუუნარობის საქმისწარმოების შესახებ“ კანონპროექტის შერჩეულ საკითხებზე რეგულირების ზეგავლენის შეფასების განხორციელების თაობაზე დღის წესრიგის 2030 მოთხოვნების გათვალისწინებით. 

შერჩეული საკითხები: 
1. გადახდისუუნარობის პრაქტიკოსის ახალი პროფესიის შექმნა, მისი უფლებები და ვალდებულებები და ლიცენზირება;
2. გადახდისუუნარობის რეჟიმებში კრედიტორთა უფლებები (მათ შორის კრედიტორთა რიგითობა და თანმდევი რისკები);
3. კანონპროექტით გათვალისწინებული ვადების შეფასება;
4. ფიზიკურ პირთა გადახდისუუნარობა.
5. კანონპროექტით გათვალისწინებულ სფეროებში კორუფციის რისკებისა და კანონპროექტის გავლენის შეფასება ,,Doing Business-ის ანგარიშში საქართველოს რეიტინგის გაუმჯობესებაზე.

მთავრობის ნებისმიერი ეფექტური საკანონმდებლო და პოლიტიკური ინიციატივა, რომელიც მიზნად ისახავს ამა თუ იმ სფეროს მოწესრიგებას, უნდა დაექვემდებაროს შესაძლო სოციალურ, ეკონომიკურ თუ გარემოსდაცვითი ასპექტების საფუძვლიან შესწავლა-ანალიზს. ევროკავშირის 2009 წლის დირექტივის მიხედვით[footnoteRef:2] "რეგულირების ზეგავლენის შეფასების პროცესი ამზადებს მტკიცებულებებს პოლიტიკური გადაწყვეტილების მიმღებთათვის  მათი პოლიტიკური ალტერნატივების უპირატესობებისა და უარყოფითი მხარეების შესახებ პოტენციური ზემოქმედების შეფასების საშუალებით“. რეგულირების ზეგავლენის შეფასება, უნდა განხორციელდეს დღის წესრიგის 2030 ძირითად პრინციპებს მიხედვით, კერძოდ, (i) ინტეგრირებული სისტემა, რომელიც მდგრადობის სამ - გარემოსდაცვით, სოციალურსა და ეკონომიკურ განზომილებას აერთიანებს; (ii) არავინ უნდა დარჩეს უყურადღებოდ, მდგარდი განვითარების მიზნები უნდა შეეხოს ყველას, მათ შორის, ყველაზე ღარიბებსა და მოწყვლად ჯგუფებს, რათა აღმოიფხვრას უთანასწორობა; (iii) ყველა დაინტერესებული მხარის ჩართვა, რაც გულისხმობს, რომ არა მხოლოდ სახელმწიფოა ვალდებული განახორციელოს მდგრადი განვითარების მიზნები, არამედ თავად საზოგადოება, მისი ცალკეული ჯგუფები, მოქალაქეები თანაბრად უნდა ჩაერთონ აღნიშნულ პროცესში; (iv) ანგარიშვალდებულების პრინციპი უზრუნველყოფს პროცესის ღიად და გამჭირვალედ წარმართვის შესაძლებლობას.   [2:  http://ec.europa.eu/smart-regulation/impact/commission_guidelines/docs/iag_2009_en.pdf ] 


რეგულირების ზეგავლენის შეფასება, ერთი მხრივ განსაზღვრავს პოლიტიკის მიზნებს, ხოლო მეორე მხრივ ახდენს ამ მიზნების მიღწევის შესაძლებლობების ანალიზს. რეგულირების კონკრეტულ შემთხვევაზე შესაძლო გავლენის შეფასების მიზნით, ხორციელდება ყველა ალტერნატივის (ოფციის) შედარება და ანალიზი, რათა მოხდეს მათი შესაძლო გავლენის შეფასება   სოციალური, ეკონომიკური და გარემოსდაცვითი ასპექტების გათვალისწინებით. თითოეული ალტერნატივის (ოფციის) დადებითი და უარყოფითი მხარეების ანალიზის შედეგად, მუშავდება შესაბამისი რეკომენდაციები, პრობლემის საუკეთესო გზით რეგულირების მიზნით. გარდა ამისა, იმისათვის, რომ ე.წ. RIA პროცესი მაქსიმალურად ეფექტურად განხორციელდეს, აუცილებელია საზოგადოების ცალკეული ჯგუფების კვლევა და მათი გამოკითხვა, როგორც საჯარო სექტორის, იქნება ეს ცალკეული დარგობრივი სამინისტროები, საჯარო სამართლის იურიდიული პირები, პარლამენტის დარგობრივი კომიტეტები თუ სხვა, ისე კერძო სექტორის - არასამთავრობო ორგანიზაციები, სამეცნიერო თუ კვლევითი დაწესებულებები, ბიზნეს ასოციაციების. ზემოაღნიშნული პროცესი უნდა წარიმართოს ინკლუზიურად და გამჭვირვალედ, ხოლო მიღებული და დასკვნები აისახოს რეგულირების ზეგავლენის შეფასების ანგარიშში. 

იქიდან გამომდინარე, რომ რეგულაციების ზეგავლენის შეფასება არ არის დღეს მოქმედი საკანონმდებლო პროცესის სავალდებულო ნაწილი, პრეტენდენტებმა უნდა უზრუნველყონ  საქართველოს იუსტიციისა და საქართველოს ეკონომიკისა და მდგრადი განვითარების სამინისტროების თანამშრომლების აქტიური მონაწილეობა RIA-ს განხორციელების პროცესში, მათი უნარებისა და შესაძლებლობების განვითარება, როგორც კონკრეტულად გადახდისუუნარობის შერჩეული საკითხების შეფასება-ანალიზის, ისე, ზოგადად, RIA-ს მეთოდოლოგიის სფეროში. 

საბოლოო ჯამში, ,,გადახდისუუნარობის საქმისწარმოების შესახებ“ კანონპროექტის შერჩეულ საკითხებზე RIA-ს განხორციელება ხელს შეუწყობს კანონპროექტის შესაბამისი ნორმების დახვეწას და წინ გადადგმული ნაბიჯი იქნება რეგულაციის ეფექტური იმპლემენტაციისათვის. 

III. ობიექტური და მოსალოდნელი მიწოდება
პრეტენდენტი ,,გადახდისუუნარობის საქმისწარმოების შესახებ“ კანონპროექტის შერჩეულ საკითხებზე რეგულირების ზეგავლენის შეფასების ანგარიშის შემუშავებისას უნდა დაექვემდებაროს რეგულირების ზეგავლენის შეფასების ქვემოთ მოცემულ მეთოდოლოგიას და შეასრულოს შემდეგი სამუშაოები:
	ა) რეგულირების ზეგავლენის შეფასება განახორციელოს დღის წესრიგი 2030 მოთხოვნების  (მდგარდი განვითარების მიზნები, დღის წესრიგი 2030 პრინციპები), RIA-ს განხორციელების ე.წ. საუკეთესო საერთაშორისო პრაქტიკისა და ,,რეგულირების ზეგავლენის შეფასების საქართველოს ეროვნული ჩარჩოს თაობაზე რეკომენდაციები“-ს გათვალისწინებით;
	ბ) შეიმუშაოს და წარმოადგინოს რეგულირების ზეგავლენის შეფასების განხორციელების დეტალური გეგმა, სამუშაოს ჩატარების ცალკეული ეტაპებისა და ვადების მითითებით, ასევე სამუშაოს განხორციელების მთლიანი ბიუჯეტი. გარდა ამისა, პრეტენდენტმა რეგულირების ზეგავლენის შეფასების პროცესის განხორციელებისას ხელი უნდა შეუწყოს საქართველოს იუსტიციის და ეკონომიკისა და მდგრადი განვითარების სამინისტროების თანამშრომელთაგან შექმნილი სამუშაო ჯგუფის ჩართვას RIA-ს გახორციელების პროცესში და უზრუნველყოს ამ კუთხით მათი შესაძლებლობებისა და უნარ-ჩვევების განვითარება; 
	გ) მოახდინოს მის მიერ განსახორციელებელი ქმედებების (ფუნქციების, ამოცანების) იდენტიფიცირება. გამოავლინოს ის ძირითადი, მნიშვნელოვანი საკითხები თუ მიმართულებები, რომლებიც მნიშვნელოვანია გადახდისუუნარობის ეფექტური სისტემის ჩამოყალიბებისთვის (მაგ. გადახდისუუნარობის პრაქტიკოსების ლიცენზირება, მათი უფლებები და ვალდებულებები, გადახდისუუნარობის რეჟიმში მყოფი საწარმოების მართვა, კრედიტორთა რიგითობა, უზრუნველყოფილი და არაუზრუნველყოფილი კრედიტორების უფლებები და მათი დაკმაყოფილების წესი და ა.შ.); 
	დ) რაოდენობრივი და ხარისხობრივი მეთოდოლოგიის გამოყენებით, წარმოადგინოს იმ შესაძლო ფინანსური ზეგავლენის, როგორც ხარჯების, ისე სარგებლის, ანალიზი, რომელსაც გამოიწვევს კანონპროექტის მიღება;
	ე) რეგულირების ზეგავლენის შეფასების განხორციელების პროცესში გაითვალისწინოს შემდეგი ინდიკატორები: დღის წესრიგის 2030 განხორციელების საქართველოს ეროვნული სახელმძღვანელო (ასეთის არსებობის შემთხევაში); სხვა შემთხვევაში, გამოყენებულ უნდა იქნას დღის წესრიგის 2030 მერვე და მეთექვსმეტე მიზნების გლობალური ინდიკატორები. აგრეთვე ის საერთაშორისო კონვენციები თუ ხელშეკრულებები და ევროკავშირის ის დირექტივები, რომლებიც გადახდისუუნარობის სისტემისთვის  არის მნიშვნელოვანი;
	ვ) რეგულირების ზეგავლენის შეფასების განხორციელების პროცესში მჭიდროდ ითანამშრომლოს საქართველოს იუსტიციისა და საქართველოს ეკონომიკისა და მდგრადი განვითარების სამინისტროებთან.
	ზ)  გამართოს კონსულტაციები დაინტერესებულ მხარეებთან, მათ ,,გადახდისუუნარობის საქმისწარმოების შესახებ“ კანონპროექტის სამუშაო ჯგუფის წევრებთან, საქართველოს ეკონომიკისა და მდგრადი განვითარების, ასევე საქართველოს ფინანსთა სამინისტროებთან, აღსრულების ეროვნულ ბიუროსთან, საქართველოს პარლამენტის შესაბამის დარგობრივ კომიტეტებთან,  ბიზნეს ასოციაციებთან, საპარტნიორო ფონდთან, ბიზნეს ომბუდსმენთან, მეწარმეობის განვითარების სააგენტოსთან, კონკურენციის სააგენტოსთან, ბანკებთან და მიკროსაფინანსო ორგანიზაციებთან, სამოქალაქო საზოგადოების სხვადასხვა ჯგუფებთან და სხვა დაინტერესებულ მხარეებთან;
	თ)  განახორციელოს  მონაცემთა შეგროვება და შეფასება;
	ი) ალტერნატივის (ოფციის) სოციალურ, ეკონომიკურ, და გარემოსდაცვითი ზეგავლენების შეფასებით, მოახდინოს პრობლემის რეგულირების შესაბამისი შესაძლებლობის (ოფციის) იდენტიფიცირება და ანალიზი. გარდა ამისა, პრეტენდენტი იღებს ვალდებულებას, დაასაბუთოს არჩეული ვარიანტის უპირატესობა სხვა შესაძლო ალტერნატივებთან შედარებით;
	კ) წარმოადგინოს მონაცემები იმ პირების შესახებ, რომლებიც უშუალოდ იმუშავებენ რეგულირების ზეგავლენის შეფასების ანგარიშზე. RIA-ს განხორციელების პროცესში დარგის სპეციალისტი, საერთაშორისო ექსპერტის (ექსპერტების) მონაწილეობა სავალდებულოა.

დამატებითი პირობები/მიწოდება:
ტენდერში გამარჯვებულმა პრეტენდენტმა უნდა უზრუნველყოს:
• საქართველოს იუსტიციისა და საქართველოს ეკონომიკისა და მდგრადი განვითარების სამინისტროების თანამშრომლებისთვის (სამუშაო ჯგუფი), რეგულირების ზეგავლენის შეფასების განხორციელების პროცესში, სულ მცირე 4 (ოთხი) თემატური ტრენინგის ჩატარება;  
• ,,გადახდისუუნარობის საქმისწარმოების შესახებ“ კანონპროექტის შერჩეული საკითხების შესახებ შუალედური ანგარიშის წარდგენა; 
• ,გადახდისუუნარობის საქმისწარმოების შესახებ“ კანონპროექტის შერჩეული საკითხებზე რეგულირების ზეგავლენის შეფასების საბოლოო ანგარიშის წარმოდგენა, საბოლოო ანგარიშის საჯარო კონფერენციის ფარგლებში  პრეზენტაცია.

რეგულირების ზეგავლენის შეფასება წარმოდგენილი უნდა იყოს როგორც ქართულ, ისე ინგლისურ ენებზე.

IV. გადახდის წესები
ტენდერში გამარჯვებული პრეტენდენტი მომსახურების საფასურს მიიღებს ქვემოთ ჩამოთვლილი შესრულების შესაბამისად: 
• რეგულირების ზეგავლენის შეფასების დეტალური სამოქმედო გეგმა, შესაბამისი ბიუჯეტის, ვადებისა და მოქმედების ეტაპების მითითებით;
• რეგულირების ზეგავლენის შეფასების შუალედური ანგარიში;
• რეგულირების ზეგავლენის შეფასების საბოლოო ანგარიშისა და საჯარო კონფერენციის დასკვნითი ანგარიში.

V. დავალების შესრულების ხანგრძლივობა და შესრულების ადგილი
რეგულირების ზეგავლენის შეფასების განხორციელების ადგილი არის საქართველო. რეგულირების ზეგავლენის შეფასება მომსახურების მიმწოდებელსა და მიმღებს შორის ხელშეკრულების დადებიდან უნდა განხორციელდეს 2.5 თვის ვადაში, მაგრამ არაუგვიანეს 2017 წლის 30 დეკემბრისა.

VI. დასაშვებობა და კვალიფიკაცია
• საკონსულტაციო ფირმები;
• კვლევითი ინსტიტუტები და უნივერსიტეტები;
• არასამთავრობო ორგანიზაციები;

მომსახურების მიმწოდებელი უნდა აკმაყოფილებდეს შემდეგ მოთხოვნებს:
- RIA-ს განხორციელების დასაბუთებული გამოცდილება (რეგულირების ზეგავლენის შეფასების ანგარიშის შესაბამისი ნიმუში), გარემოსდაცვითი და სოციალური ზემოქმედების შეფასების, იურიდიული და პოლიტიკური ანალიზის განხორციელების გამოცდილება;
- სამუშაო ჯგუფის წევრებს (პერსონალს) უნდა ჰქონდეთ სულ მცირე  6 წლიანი მუშაობის გამოცდილება შესაბამის დარგობრივ სფეროებში, მათ შორის, სოციალური მეცნიერებების განხრით, როგორიცაა: ეკონომიკა, სოციოლოგია და პოლიტიკის ანალიზი;
- სამუშაო ჯგუფში უზრუნველყოფილი უნდა იყოს საერთაშორისო დარგობრივი ექსპერტის (გადახდისუუნარობის სპეციალიზაციით) მონაწილეობა;
- ჯგუფი დაკომპლექტებული უნდა იყოს მაღალი კვალიფიკაციის მქონე წევრებით, რომელთაც აქვთ ძლიერი უნარ-ჩვევები. ასევე რეგულირების ზეგავლენის განხორციელების ეტაპების, საფეხურებისა და მეთოდოლოგიის შესახებ ტრეინინგების ჩატარების გამოცდილება (მაგ., მონაცემთა შეგროვება და დაინტერესებულ მხარეთა კონსულტაციის მეთოდები).
- გამართულად და დასაბუთებულად წერისა და, შესაბამისად, ანგარიშის წარმოდგენის უნარ-ჩვევები, როგორც ქართულ, ისე ინგლისურ ენებზე. 

შეფასების კრიტერიუმი დგინდება თანდართული Excel ფაილში.

7

